
Gambar 2: Sumber makanan laut yang terjejas akibat
penularan plankton merbahaya memberi kesan kepada sumber
pendapatan nelayan persisiran pantai

Walaupun terdapat banyak inisiatif yang dijanakan oleh kerajaan Madani hari ini,
masih banyak lagi komuniti nelayan yang masih terperangkap dengan masalah
kemiskinan dan kelaparan. Golongan B40 di kalangan warga nelayan terutamanya
komuniti nelayan tradisional dan persisiran pantai boleh terjejas sumber
pendapatan mereka apabila punca pencarian mereka diganggu atau disekat oleh
para pengebom ikan yang sering merosakkan habitat dan kesejahteraan hidupan
marin. Kehilangan dan penurunan hasil tangkapan laut akibat aktiviti ini menutup
ruang dan peluang para nelayan untuk keluar dari kepompong kemiskinan (Guard &
Masaiganah, 1997).

Penggunaan bom ikan atau bahan letupan lain untuk menangkap ikan telah menjadi
Isu serius yang mempengaruhi sumber penangkapan nelayan dan ekosistem laut.
Bom ikan juga mempunyai implikasi yang mendalam seperti memperburuk masalah
kemiskinan yang dihadapi komuniti nelayan (Slade & Kalangahe, 2015). Hasil letupan
daripada bom tersebut boleh membunuh ikan muda secara rambang yang belum
mencapai tahap kematangan ideal, serta boleh mencederakan pelbagai spesis
haiwan laut lain seperti penyu. Lebih buruk lagi letupan di dasar laut juga
mengakibatkan kemusnahan terumbu karang, sekali gus mengurangkan rangka
karang-karang yang keras hingga berlakunya runtuhan dalam skala yang besar.
Terumbu karang adalah habitat marin semulajadi dan sumber makanan penting di
mana ikan-ikan serta hidupan marin bergantung sepenuhnya. Tanpa terumbu
karang, ekosistem marin akan terjejas dengan teruk.

Kesan pertama penggunaan bom ikan terhadap sumber penangkapan nelayan
adalah kemusnahan habitat marin. Bom ikan menyebabkan kerosakan yang teruk
kepada ekosistem bawah laut, termasuk terumbu karang dan kawasan pembiakan
ikan (Nunes et al., 2015). Apabila bom meletup, ia bukan sahaja membunuh ikan
yang ingin ditangkap tetapi juga mengakibatkan kematian banyak spesies lain serta
merosakkan struktur habitat yang penting untuk kelangsungan hidupan marin.
Kerosakan ini mengurangkan populasi ikan dan mengganggu keseimbangan ekologi,
menjadikan kawasan tersebut tidak lagi produktif untuk aktiviti penangkapan ikan.
Akibatnya, nelayan terpaksa mencari sumber lain yang boleh menyebabkan
penurunan pendapatan dan ketidakstabilan ekonomi dalam komuniti mereka.

Selain itu, kegiatan pengeboman ikan menyebabkan ketidakstabilan populasi ikan
yang serius. Penggunaan bom dalam penangkapan ikan bukan hanya membunuh
ikan dewasa tetapi juga ikan muda yang belum mencapai tahap matang. Ini
mengakibatkan penurunan jumllah ikan yang dapat membiak dan mengisi semula
populasi, seterusnya mengganggu keseimbangan ekosistem marin, Kerosakan
habitat seperti terumbu karang yang diakibatkan oleh letupan juga mengurangkan
tempat perlindungan dan sumber makanan bagi ikan (Hampton-Smith et al., 2021).
Akibatnya, populasi ikan menjadi tidak stabil dan akan memberikan kesan langsung
kepada sumber pendapatan nelayan yang bergantung kepada hasil tangkapan.
Situasi ini mengancam kelangsungan hidup komuniti nelayan dan mengurangkan
keanekaragaman biologi di kawasan tersebut.

Penggunaan bom ikan dalam penangkapan ikan mempunyai kesan buruk terhadap
biodiversiti marin. Alat letupan ini membunuh sewenang-wenangnya, menyasarkan
bukan sahaja tangkapan yang dikehendaki tetapi juga anak-anak ikan dan spesies
lain yang tidak mempunyai nilai komersial. Kemusnahan sembarangan ini membawa
kepada pengurangan ketara dalam kepelbagaian keseluruhan hidupan marin.
Apabila spesies tertentu dihapuskan, keseimbangan ekosistem yang sedia ada
terganggu, membawa kepada akibat selanjutnya yang sukar untuk diramal atau
dikawal (Pet-Soede et al.,, 1999). Kesan jangka panjang daripada amalan ini ialah
kemerosotan dalam kesihatan dan daya tahan persekitaran marin, yang boleh
membawa kesan yang meluas untuk kedua-dua industri perikanan dan ekosistem
yang lebih luas.

Penggunaan bom ikan memberi kesan teruk kepada nelayan tradisional yang
bergantung kepada amalan penangkapan ikan yang mampan, Apabila bom ikan
digunakan, ia memusnahkan habitat marin dan membunuh sejumlah besar ikan
secara sembarangan. Ini membawa kepada kehabisan stok ikan yang cepat,
menyukarkan nelayan tradisional untuk menangkap ikan yang mencukupi untuk
menampung kehidupan mereka. Apabila populasi ikan berkurangan, nelayan ini
menghadapi pengurangan pendapatan dan kesusahan ekonomi (Showen et al.,
2018). Kehilangan sumber ikan bukan sahaja menjejaskan keupayaan mereka untuk
menyara keluarga mereka tetapi juga mengancam daya maju jangka panjang
komuniti nelayan mereka. Akibatnya, nelayan tradisional mungkin terpaksa
meninggalkan perdagangan ikan mereka.

Kesimpulannya, penggunaan bom ikan oleh individu yang tidak bertanggungjawab
membawa kesan buruk dan negatif yang meluas terhadap ekosistem marin dan
kehidupan para nelayan. Penggunaan bom ini bukan sahaja memusnahkan habitat
marin seperti terumbu karang dan permukaan dasar laut tetapi juga mengurangkan
populasi ikan dan biodiversiti secara drastik. Kerosakan yang terjadi menjadikan
kawasan penangkapan ikan tidak sihat dan tidak produktif, yang mana perkara ini
secara terus memaksa nelayan mencari sumber lain yang mengakibatkan
ketidakstabilan ekonomi.

Kehilangan habitat dan populasi ikan yang berkurangan secara langsung

menyebabkan nelayan tradisional menghadapi masalah ekonomi yang teruk. Justeru,
hal ini mengancam kelangsungan hidup mereka dan komuniti nelayan. Oleh itu,

penggunaan bom ikan bukan sahaja merosakkan alam sekitar tetapi juga
mempengaruhi kehidupan sosial dan ekonomi nelayan secara negatif. Isu ini wajar
dicarikan penyelesaian yang strategik sejajar dengan aspirasi Pertubuhan Bangsa-

Bangsa Bersatu (PBB) yang menganjurkan Matlamat Pembangunan Mampan
(Sustainable Development Goal, SDGs), SDG1: Tiada Kemiskinan dan SDG 2:
Kelaparan Sifar.

Gambar 1. Penggunaan bom ikan menjejaskan
punca pendapatan nelayan tradisional selain
merosakkan khazanah bernilai seperti
terumbu karang dan hidupan marin

Gambar 2: Kegiatan pengeboman
ikan menyebabkan ketidakstabilan
populasi ikan yang serius

